
					ਇਹ ਸਫ਼ਾ ਪ੍ਰਮਾਣਿਤ ਹੈ


ਖਲੋਣ ਜੋਗਾ ਨਾ ਛੱਡਣਾ-ਬਹੁਤ ਬੇਇਜ਼ਤੀ ਕਰਵਾਉਣੀ, ਅਜਿਹਾ ਵਿਵਹਾਰ ਕਰਨਾ ਜਿਸ ਨਾਲ਼ ਵੱਡਿਆਂ ਨੂੰ ਸ਼ਰਮ ਆਵੇ।

ਖੜਕਾ ਦੜਕਾ ਕਰਨਾ-ਲੜਾਈ ਵਿੱਢ ਲੈਣੀ, ਝਗੜਾ ਕਰਨਾ। 

ਖੜੀ ਮਾਲੀ ਲੈਣੀ-ਬਿਨਾਂ ਕੰਮ ਕੀਤੇ ਇਨਾਮ ਪ੍ਰਾਪਤ ਕਰਨਾ। 

ਖੜੀ ਲੱਤ ਹੋਣਾ-ਲਗਾਤਾਰ ਕੰਮ ਕਰਨਾ, ਸਾਹ ਨਾ ਲੈਣਾ। 

ਖਾ ਲੈਣਾ-ਕਿਸੇ ਨੂੰ ਸਤਾ ਸਤਾ ਕੇ ਜਾਨੋਂ ਮਾਰ ਦੇਣਾ, ਜਾਨ ਲੈ ਲੈਣੀ। 

ਖਾਕ ਛਾਣਨਾ-ਵਿਹਲੇ ਰਹਿਣਾ, ਕੋਈ ਕੰਮ ਨਾ ਕਰਨਾ, ਅਵਾਰਾਗਰਦੀ ਕਰਨੀ। 

ਖਾਣ ਨੂੰ ਪੈਣਾ-ਅੜਬੈੜਾ ਬੋਲਣਾ, ਗੁੱਸੇ 'ਚ ਬੋਲਣਾ।

ਖਾਤਰ ਜਮਾਂ ਰੱਖਣਾ-ਬੇਫ਼ਿਕਰ ਹੋ ਜਾਣਾ, ਨਿਸ਼ਚਿੰਤ ਹੋ ਜਾਣਾ, ਦ੍ਰਿੜ੍ਹ ਇਰਾਦਾ ਰੱਖਣਾ।

ਖਾਧਾ ਪੀਤਾ ਲੱਗਣਾ-ਖਾਧੀ ਖੁਰਾਕ ਦਾ ਸਿਹਤ 'ਤੇ ਅਸਰ ਹੋਣਾ, ਚੰਗੀ ਸਿਹਤ ਹੋਣੀ।

ਖਾਨਾ ਖ਼ਰਾਬ ਹੋਣਾ-ਘਰ ਉਜੜ ਜਾਣਾ, ਘਰ ਬਰਬਾਦ ਹੋ ਜਾਣਾ

ਖ਼ਾਬ ਵਿੱਚ ਨਾ ਆਉਣਾ-ਅਣਹੋਣੀ ਵਾਪਰਨੀ, ਚਿਤ ਚੇਤੇ ਵੀ ਨਾ ਹੋਣਾ। 

ਖਾਰ ਖਾਣਾ-ਸੜਨਾ, ਵਿਰੋਧ ਕਰਨਾ, ਚੁੱਭਣਾ, ਦੇਖ ਕੇ ਨਾ ਸੁਖਾਣਾ। 

ਖ਼ਿਆਲਾਂ ਵਿੱਚ ਗੁੰਮ ਹੋਣਾ-ਕਿਸੇ ਡੂੰਘੀ ਸੋਚ ਵਿੱਚ ਡੁੱਬ ਜਾਣਾ। 

ਖਿਆਲ ਵਿੱਚ ਨਾ ਲਿਆਉਣਾ-ਰੱਤੀ ਭਰ ਵੀ ਪ੍ਰਵਾਹ ਨਾ ਕਰਨੀ।

ਖਿਆਲੀ ਪਲਾਓ ਪਕਾਉਣਾ-ਨਾ ਪੂਰੇ ਹੋਣ ਵਾਲੇ ਸੁਪਨੇ ਲੈਣੇ, ਕਲਪਨਾ ਦੇ ਘੋੜੇ 'ਤੇ ਸਵਾਰ ਰਹਿਣਾ।

ਖਿੱਚ ਪਾਉਣੀ-ਆਪਣੇ ਵੱਲ ਖਿਚ ਲੈਣਾ, ਮੋਹ ਮੁਹੱਬਤ ਪਾਉਣੀ। 

ਖਿਚੜੀ ਪਕਾਉਣਾ-ਲੁਕ ਕੇ ਸਲਾਹ-ਮਸ਼ਵਰਾ ਕਰਨਾ। 

ਖਿੱਲੀ ਉਡਾਉਣਾ-ਮਖੌਲ ਉਡਾਉਣਾ, ਹਾਸਾ ਮਚਾਉਣਾ। 

ਖਿੱਲੀ ਪਾਉਣੀ-ਟਿੱਚਰਾਂ-ਮਖੌਲ ਕਰਨੇ। 

ਖਿੜ ਖਿੜ ਜਾਣਾ-ਬਹੁਤ ਖ਼ੁਸ਼ ਹੋਣਾ, ਬਾਗੋ ਬਾਗ ਹੋ ਜਾਣਾ। 

ਖੀਸੇ ਭਰਨੇ-ਅਥਾਹ ਕਮਾਈ ਕਰਨੀ, ਨੋਟਾਂ ਨਾਲ ਜੇਬਾਂ ਭਰ ਲੈਣੀਆਂ। 

ਖ਼ੁਸ਼ੀ ਨਾਲ਼ ਥੀਵੇ ਹੋਣਾ-ਖ਼ੁਸ਼ੀ ਵਿੱਚ ਮਸਤੀ ਚੜ੍ਹ ਜਾਣੀ। 

ਖੁਨਾਮੀ ਕਰਨੀ-ਬਹੁਤ ਭਾਰੀ ਗਲਤੀ ਕਰਨੀ। 

ਖੁੰਭ ਟੱਪਣਾ-ਚੰਗੀ ਮਾਤ ਦੇਣੀ, ਕਰੜੀ ਮਾਰ ਕੁਟਾਈ ਕਰਨੀ।

		 ਇਸ ਸਫ਼ੇ ਵਿੱਚ ਆਖ਼ਰੀ ਸੋਧ 22 ਮਾਰਚ 2023 ਨੂੰ 05:49 ਵਜੇ ਹੋਈ।
	ਇਹ ਲਿਖਤ  ਕ੍ਰਿਏਟਿਵ ਕਾਮਨਜ਼ ਐਟਰੀਬਿਊਸ਼ਨ-ਸ਼ੇਅਰਅਲਾਈਕ ਲਸੰਸ ਤਹਿਤ ਉਪਲਬਧ ਹੈ;
ਹੋਰ ਸ਼ਰਤਾਂ ਲਾਗੂ ਹੋ ਸਕਦੀਆਂ ਹਨ।

